responsoriese liturgieë vir Nagmaal 

1.
Grootdankgebed/nagmaalepiklese 

Voorganger:

Here, ons God, dit is gepas dat ons ons dank aan U bring. Ons wil dit altyd en oral doen deur Jesus Christus ons Here. Ons dank U, want dit is U wat die hemel en die aarde geskape het en wat alle dinge altyd in stand hou. U het ons ook geskape en aan ons u skepping as woonplek gegee. U het aan ons die vermoë gegee om U te mag ken en lief te mag hê; en om U te mag vertrou en te mag dien. U het ons as mense vir mekaar gegee om lief te hê en na mekaar om te sien. U het u wêreld aan ons sorg toevertrou.  

Gemeente:
Daarvoor dank ons U.

Voorganger:

U het vir U ’n volk uitverkies, verlos en gelei. Deur die mond van u profete het U u beloftes aan hulle gegee, en hulle geleer om gelowig te wag op u toekoms van vrede.

Gemeente:
Daarvoor dank ons U.

Voorganger:

In die volheid van die tyd het U u Seun, Jesus Christus, na die wêreld toe gestuur om ons sonde te kom dra, om alle dinge met God te kom versoen, om die vrede te kom herstel deur sy bloed wat aan die kruis gevloei het. Daarom prys ons u Naam saam met die hemelse wesens, saam met die profete en apostels, saam met alles wat asem het.

Gemeente:


Heilig, heilig, heilig is die Here die Almagtige. Die hele aarde is vol van sy magtige teenwoordigheid. Hosanna vir die Seun van Dawid! Loof Hom wat in die Naam van die Here kom! Hosanna in die hoogste hemel!

Voorganger:

Ons dank U vir Jesus Christus, u enigste Seun, wat vir ons gebore is, wat onder ons kom leef het, wat mense kom leer het, kom versorg het, kom dien het. Ons dank U dat Hy oorgelewer is ter wille van ons sonde, dat Hy gesterf het en dat Hy opgestaan het, sodat ons vrygespreek kan word.  

Want in die nag waarin Hy oorgelewer is, het Hy brood geneem en, nadat Hy God daarvoor gedank het, het Hy dit gebreek en gesê: “Dit is my liggaam, dit is vir julle. Gebruik dit tot my gedagtenis.” Net so ook het Hy ná die maaltyd die beker geneem en gesê: “Hierdie beker is die nuwe verbond, wat deur my bloed beseël is. Gebruik dit, elke keer as julle daaruit drink, tot my gedagtenis.”

Terwyl ons dan nou die maaltyd van die Here vier, dank ons U vir die lyding en sterwe van ons Here en Verlosser, Jesus Christus, en vir sy opstanding. Ons dank U dat Hy leef en regeer, en dat Hy weer sal kom. 
Ons wil sy dood verkondig totdat Hy kom.  

Gemeente:

Christus het gesterwe! Christus het opgestaan! Christus regeer in heerlikheid! 
Christus kom weer!   

Amen!  Kom, Here Jesus!

Voorganger:

Here, gee aan ons die genadige werking van die Heilige Gees, sodat ons geloof deur die viering van hierdie maaltyd versterk sal word met die oog op beter en meer ywerige diens aan u koninkryk. Bind ons deur u Gees onderling in liefde saam as lede van die één liggaam. Gaan voort om u gemeente te vergader uit alle volke, nasies en tale. Gee dat die ryk van vrede wat U in u Seun, Jesus Christus, beloof het, spoedig in sy volle heerlikheid sal aanbreek. Ons bid nou soos U ons geleer het:

Gemeente:

Ons Vader wat in die hemel is, 

laat u Naam geheilig word;

laat u koninkryk kom;

laat u wil ook op die aarde geskied, 

net soos in die hemel.  

Gee ons vandag

ons daaglikse brood

en vergeef ons ons oortredings

soos ons ook dié vergewe

wat teen ons oortree;

en laat ons nie in die versoeking kom nie

maar verlos ons van die Bose.

Aan U behoort die koninkryk en die krag en die heerlikheid tot in ewigheid. Amen.

Indien nagmaal nie gevier word nie, sal die “Ons Vader”  hier gebid word en nie as respons op die votum nie. 

Voorganger:




Lam van God wat die sonde van die wêreld 
wegdra,

Gemeente:
ontferm U oor ons;
Voorganger:


Lam van God wat die sonde van die wêreld wegdra,

Gemeente:
gee ons vergifnis;

Voorganger:



Lam van God wat die sonde van die wêreld wegdra,
Gemeente:
gee ons vrede. Amen.

Instellingswoorde

Uitdeling en kommunie

Voorbidding

2.
 Eucharistiegebed/grootnagmaalgebed of formulier

Die volgende gebed is ontleen aan gepubliseerde liturgieë vir gebruik in die Gereformeerde en Hervormde kerke in Nederland. Dit kan die formulier in geheel vervang. Die gebed is gewysig en effens verkort.  Dit word hier in vyf afdelings onderverdeel in ’n poging om die vloei te orden. Die bewoording van die “toetreegebed” is in die oorspronklike doelgerig vir epifaniegedig en daarom word die vertaling so na moontlik aan die oorspronklike gehou.

Toetreegebed

Voorganger:

“U kom oral en altyd

ons dank toe, Here ons God,

deur Jesus Christus, ons Heer.

’n Nuwe dag is gebore.

U toekoms het begin.

Toe die aarde nog donker was

het ons u lewenslig aanskou:

die hemel gaan vir ons oop

en u heil kom binne ons bereik,

Uself word ons naaste

en ons vrede word u eer.

Daarom Here ons God,

verhef ons ons stem

om saam met engele, herders en wyses

met die vroue, manne en kinders

wat u lig ontdek het as hulle lewenslig

U diep uit die hart die lof toe te sing.

Gemeentelike respons

Sing Lied 266 “Ons Vader”. 

Lofgebed aan die Drie-enige God

Voorganger en gemeente:

“Lof aan U ons Vader,

en lof aan Jesus wat in u Naam gekom het

en in ons nag verskyn as blink morester

in stralende lig

wat niks en niemand kan uitdoof nie,

wat tot in die diepste donkerte reik.

Lof aan U, o Gees, wat sy woorde vervul

wanneer ons doen wat U ons opdra.”  “Amen” (verkieslik hardop deur die gemeente bevestig of gesing).
of

Sing “Heilig, heilig, heilig is U Here, die Almagtige”. 

Herinneringswoorde

Voorganger:

“In die nag waarin Hy oorgelewer is,

het Hy brood geneem,

en nadat Hy God daarvoor gedank het

dit gebreek en aan sy dissipels gegee en gesê:

“Neem, eet, dit is my liggaam wat vir julle gegee word,

dink dan aan My.”

Net so het Hy ook na die ete die beker geneem,

God daarvoor gedank,

dit omgestuur en gesê:

“Drink almal daaruit.

Hierdie beker is die nuwe verbond wat met my bloed bevestig word

tot vergewing van sondes.

Dink elke keer aan My 

wanneer julle daaruit drink.”

Gemeente:

Ons herdenk u dood.

Ons bely u opstanding.

Ons verwag u toekoms.

Maranata.

Voorganger:

Saam in herinnering aan U

nader ons U, o God,

met hierdie brood en hierdie wyn

en bid ons:

onthou die offer van die Seun van u liefde

en aanvaar ons offer van dank.

Gebed van gemeenskap

Voorganger:

“Hier aan die tafel eer ons U, Here, 

in gemeenskap met almal aan wie ons voor U dink:

……………………….

en saam met almal wat ons vooruit is

vir wie ons lief was

vir wie ons mis

…………………

en saam met almal wat geheilig is;

saam met die ontelbare vergete en verwonde mense –

die ganse menslike geslag wat na u maal genooi is.”

Gemeentelike respons:

Sing Lied 246 “Heer wees ons genadig” (2x); NSG 233.
Epiklese 

Voorganger:

“Stuur u Gees in ons midde

en versterk die hoop en die liefde in ons almal

sodat ons lig kan bring waar duisternis heers

en self durf voortgaan

die toekoms tegemoet

waarin dit uiteindelik waar sal wees.

Christus Jesus heers as Koning oor alle volke.”

Amen (kan ook as gemeentelik respons gesin word).
Instelling en gebruik

Lofprysing

3.
Eucharistiegebed/grootnagmaaldankgebed

Voorganger:

Geseënd is U, Here God, Skepper van die hemel en die aarde.

U is die gewer van die brood,

die vrug van die aarde en van die arbeid van mense.

Laat dit vir ons die brood van die lewe wees.

Gemeente:

Geseënd is God, nou en vir ewig!

Voorganger:

Geseënd is U, Here God, Skepper van die hemel en die aarde.

U is die gewer van die wyn,

die vrug van die wingerdstok en van die arbeid van mense.

Laat dit vir ons die wyn van die ewige koninkryk wees.

Gemeente:

Geseënd is God, nou en vir ewig!

Voorganger:

Soos die koring wat oor die velde gestrooi was

en die druiwe wat oor die heuwels versprei was,

op hierdie tafel saamgebring is in brood en wyn,

mag u ganse kerk net so van die uithoeke van die aarde af saamgebring word in u koninkryk.

Gemeente:

Maranata! Kom, Here Jesus!

Voorganger:

Mag die Here met julle wees!

Gemeente:
      En ook met jou!

Voorganger:

Hef op julle hart.

Gemeente:
      Ons hef dit op tot die Here.

Voorganger:

Kom ons betuig dank aan die Here ons 



God.

Gemeente:  

Dit is gepas dat ons dank en lof aan die 



Here betuig.

Voorganger:


Here, ons God, dit is gepas dat ons dank en eer aan U bring.

Dit is ons plig om dit altyd en oral te doen deur Jesus Christus ons Here.

Deur u lewende Woord het U alle dinge geskape en verklaar dat dit goed is.

U het die mense na u beeld gemaak, om te deel in u lewe en u heerlikheid te weerspieël.

In die volheid van die tyd het U Christus vir ons gegee as die weg, die waarheid en die lewe.

Hy is deur die Heilige Gees aangewys as u dienaar om die evangelie aan armes te verkondig.

By die laaste maaltyd het Hy die nagmaal ingestel, 

sodat ons sy dood en opstanding kan gedenk 

en sy teenwoordigheid in die brood en die wyn kan ontvang.

Daarom prys ons u Naam saam met die hemelwesens, 

saam met die profete en apostels,

saam met alles wat asem het.

Gemeente:

Heilig, heilig, heilig is die Here, die Almagtige.

Die hele aarde is vol van sy magtige teenwoordigheid.

Hosanna vir die Seun van Dawid!

Geseënd is Hy wat in die Naam van die Here kom!

Hosanna in die hoogste hemel!

Voorganger:

Here God, Skepper van die hemel en die aarde,

U is heilig en u heerlikheid is sonder maat of perk.

Laat u lewegewende Gees oor hierdie maaltyd kom sodat die brood en wyn vir ons die liggaam en bloed van Christus kan wees.

Gemeente:
       Kom, Skepper-Gees!

Voorganger:


Mag die Skepper-Gees die woorde van u geliefde Seun ’n werklikheid laat word.

Want in die nag waarin Hy oorgelewer is, het Hy die brood geneem, en nadat Hy U daarvoor gedank het, het Hy dit gebreek en gesê:

“Dit is my liggaam; dit is vir julle. Gebruik dit tot my gedagtenis.”

Ná die maaltyd het Hy die beker geneem en gesê:

“Hierdie is die nuwe verbond in my bloed. Gebruik dit, elke keer as julle daaruit drink, tot my gedagtenis.”

Gemeente:
 

Ons verkondig u dood, Here Jesus!

Ons vier u opstanding uit die dood!

Ons wag op u koms in heerlikheid!

Voorganger:

Here ons God,

ons roep vandag in herinnering die lewe van u Seun Jesus Christus,

die Woord wat mens geword het en onder ons kom woon het,

van wie U gesê het: “Dit is my geliefde Seun. Luister na Hom.”

Laat die heerlikheid wat van Hom uitstraal,

ook in ons harte ’n lig laat skyn om ons te verlig met die kennis van die heerlikheid van God.

Gemeente:
       Maranata! Kom, Here Jesus!
Voorganger

Vervul ons, terwyl ons die maaltyd vier, met die Heilige Gees sodat ons een liggaam en een van gees kan wees, ’n lewende offer wat in Christus vir U aanneemlik is.

Gemeente:   

Kom, Skepper-Gees!

Voorganger:




Deur Christus, saam met Christus, in Christus,

  behoort aan U al die eer en die heerlikheid, 
Almagtige God en Vader,  in die eenheid van die Heilige Gees, nou en vir ewig.

Gemeente:

Amen.

Voorganger:

As gedoopte kinders van God bid ons 



nou saam:

Gemeente:

Die “Ons Vader”-gebed (kan ook in die 



vorm van Lied 266 gesing word)

Vredesgroet:
Die gemeentelede groet mekaar met ’n 



handdruk of omhelsing met die woorde: 





“Mag die vrede van die Here met jou 




wees.”

